
REPUBLIKA E SHQIPËRISË
KESHILLI I MINISTRAVE
V E N D I M

Nr. 587 datë 07.07. 2010
 PËR 

MONITORIMIN DHE KONTROLLIN E NIVELIT TË ZHURMAVE NË QENDRAT URBANE DHE TURISTIKE

   Në mbështetje të pikës 2 dhe 5 të nenit 100 të Kushtetutës dhe në zbatim të kërkesave të Ligjit Nr. 9774, datë 12.07.2007 “ Për vlerësimin dhe administrimin e zhurmës në mjedis”, me qëllim bashkërendimin dhe koordinimin e masave për parandalimin, reduktimin e efekteve të dëmshme të shkaktuara nga zhurmat mbi nivelin kufi, mbrojtjen e shëndetit të qytetarëve dhe të mjedisit, si dhe garantimin e qetësisë publike në të gjitha qendrat e urbane dhe turistike, me propozimin e ministrit të Mjedisit, Pyjeve dhe Administrimit të Ujërave dhe ministrit të Shëndetësisë, Këshilli i Ministrave,
V E N D O S I: 
1. Ministria e Mjedisit, Pyjeve dhe Administrimit të Ujërave dhe Ministria e Shëndetësisë nëpërmjet strukturave të tyre qëndrore dhe rajonale të marrin të gjitha masat për monitorimin e situatës në qendrat urbane dhe turistike në vend, duke ushtruar kontroll në të gjitha aktivitetet e subjekteve fizikë dhe juridikë të cilat janë burim zhurme.
2. Ministria e Shëndetësisë bazuar në nenin 7 të Ligjit Nr. 9774, datë 12.07.2007 “Për vlerësimin dhe administrimin e zhurmës në mjedis” të angazhojë Institutin e Shëndetit Publik për kryerjen e matjeve dhe vlerësimin e nivelit të zhurmës sipas Udhezimit të Përbashkët të Ministrit të Mjedisit, Pyjeve dhe Administrimit të Ujërave dhe Ministrit të Shëndetësisë Nr.8 datë 27.11.2007 “Për nivelet kufi të zhurmave në mjedise të caktuara”
3. Strukturat e Njësive të Qeverisjes Vendore bazuar në nenin 8 të Ligjit Nr. 9774, datë 12.07.2007 “Për vlerësimin dhe administrimin e zhurmës në mjedis” të zbatojnë të gjitha kriteret ligjore në fuqi dhe masat e mbrojtjes nga zhurmat, duke aplikuar dhënien e lejeve për lokalet e ndryshme  sipas këtij përcaktimi:
3.1 Për ambientet e hapura për ditën e premte dhe të shtunë orari i lejimit të aktivitetit do jetë nga ora 19.00 deri në orën 24.00, ndërsa për ditët e tjera të javës orari i lejimit të aktivitetit do të jetë nga ora 19.00 deri në orën 23.00 konform normave të lejuara të zhurmës të përcaktuara në Udhezimin e Përbashkët të Ministrit të Mjedisit, Pyjeve dhe Administrimit të Ujërave dhe Ministrit të Shëndetësisë Nr.8 datë 27.11.2007 “Për nivelet kufi të zhurmave në mjedise të caktuara”.
3.2 Për ambientet e mbyllura, aktiviteti do lejohet pa kufizime orari, duke  respektuar nivelin e lejuar të zhurmës të përcaktuara në Udhezimin e Përbashkët të Ministrit të Mjedisit, Pyjeve dhe Administrimit të Ujërave dhe Ministrit të Shëndetësisë Nr.8 datë 27.11.2007 “Për nivelet kufi të zhurmave në mjedise të caktuara”.

4. Ministria e Brendshme nëpërmjet strukturave të Policisë së Shtetit të marrë të gjitha masat për mbështetjen e organeve dhe strukturave shtetërore që ushtrojnë monitorimin dhe kontrollin e zhurmave në mjedis sipas nenit 29 të Ligjit Nr.9774, datë 12.07.2007 “Për vlerësimin dhe administrimin e zhurmës në mjedis”, si dhe të monitorojnë zbatimin e orarit të përcaktuar në pikën 3 të këtij vendimi.
5. Strukturat vendore të Policisë së Shtetit dhe strukturat ekzekutive të Njësive të Qeverisjes Vendore ndjekin zbatimin e vendimit të marrë nga ana e Inspektoriatit të Mjedisit pa praninë e tyre, në subjektet që gjenerojnë zhurmë në kundërshtim me ligjin. Vendimet e marra të Inspektoriatit të Mjedisit i komunikohen këtyre strukturave me shkresë zyrtare.
6. Në zbatim të nenit 20 të Ligjit Nr.9774, datë 12.07.2007 “Për vlerësimin dhe administrimin e zhurmës në mjedis”, Ministria e Mjedisit, Pyjeve dhe Administrimit të Ujërave dhe Ministria e Shëndetësisë brenda një afati 6 – mujor të marrin të gjitha masat për hartimin dhe miratimin e “Planit Kombëtar të veprimit për menaxhimin e zhurmave”.
7. Pas miratimit të Planit Kombëtar të veprimit për menaxhimin e zhurmave, në zbatim të nenit 21 të Ligjit Nr.9774, datë 12.07.2007 “Për vlerësimin dhe administrimin e zhurmës në mjedis, Ministri i Mjedisit, Pyjeve dhe Administrimit të Ujërave do të miratojë programin dhe udhëzimet përkatëse, i cili ja përcjell organeve të qeverisjes vendore që do të realizojnë brenda vitit 2011 hartëzimin e zhurmës në nivel vendor së bashku me hartat strategjike të zhurmës në nivel kombëtar 
8. Për sa më sipër për, si dhe për bashkërendimin dhe koordinimin e masave për një zbatim sa më efikas të këtij vendimi, Ministria e Mjedisit, Pyjeve dhe Administrimit të Ujërave, Ministria e Shëndetësisë, Ministria e Brendshme nëpërmjet strukturave të tyre qëndrore dhe vendore të ngrenë grupet përkatëse të punës në nivel vendor në bashkëpunim me Njësitë e Qeverisjes Vendore dhe me mbikëqyrjen e Prefektit të Qarkut.
9. Ngarkohet Ministria e Mjedisit, Pyjeve dhe Administrimit të Ujërave, Ministria e Shëndetësisë, Ministria e Brendshme, Prefektët në Qarqe dhe Njësitë e Qeverisjes Vendore për zbatimin e këtij vendimi.
Ky vendim hyn në fuqi menjëherë.

